ՆԱԽԱԳԻԾ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 
Օ Ր Ե Ն Ք Ը 
 
«ԱՆՇԱՐԺ ԳՈՒՅՔԻ ԳՆԱՀԱՏՄԱՆ ԳՈՐԾՈՒՆԵՈՒԹՅԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ
Հոդված 1. «Անշարժ գույքի գնահատման գործունեության մասին» Հայաստանի Հանրապետության 2005 թվականի հոկտեմբերի 4-ի ՀO-189-Ն օրենքի (այսուհետ` Օրենք) 10-րդ հոդվածի 2-րդ մասի 1-ին կետից հանել «գործողության ժամկետի,» բառերը: 

Հոդված 2.  Օրենքի 20-րդ հոդվածի 5-րդ մասը, 22-րդ հոդվածի 1-ին մասի 5-րդ կետը և 22-րդ հոդվածի 5-րդ մասը ճանաչել ուժը կորցրած:
Հոդված 3.  Օրենքի 21-րդ հոդվածի 1-ին մասում «երեք տարի ժամկետով» բառերը փոխարինել «անժամկետ» բառով:
Հոդված 4.  Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը։
ՀՀ կառավարության աշխատակազմի օրենսդրության կարգավորման ազգային կենտրոն ԾԻԳ պետական հիմնարկի տնօրեն` Արմեն Եղիազարյան
ՀԻՄՆԱՎՈՐՈՒՄ 

««ԱՆՇԱՐԺ ԳՈՒՅՔԻ ԳՆԱՀԱՏՄԱՆ ԳՈՐԾՈՒՆԵՈՒԹՅԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ՆԱԽԱԳԾԻ 

1. Անհրաժեշտությունը. 
ՀՀ տնտեսական ոլորտը կարգավորող իրավական ակտերի բարեփոխումների խորհրդի կողմից (այսուհետ՝ Խորհուրդ) հանձնարարվել է ՀՀ կառավարության աշխատակազմի «Օրենսդրության կարգավորման ազգային կենտրոն» պետական հիմնարկին 2014թ. ընթացքում ուսումնասիրել անշարժ գույքի կադաստրի ոլորտի կարգավորումները և ներկայացնել այդ ոլորտը կարգավորող իրավական ակտերի կրճատման, պարզեցման առաջարկություններ:

 ««Անշարժ գույքի գնահատման գործունեության մասին» Հայաստանի Հանրապետության օրենքում փոփոխություններ կատարելու մասին» Հայաստանի Հանրապետության օրենքի նախագծի ընդունումը պայմանավորված է արդի իրավիճակից բխող որոշ պահանջների վերանայման անհրաժեշտությամբ: 
2. Ընթացիկ իրավիճակը և խնդիրները 

	
	


Գործող օրենքի համաձայն՝ անշարժ գույքի գնահատումը կարող է իրականացվել միայն անշարժ գույքի գնահատողների (այսուհետ նաև՝ Գնահատող) կողմից, որոնք սահմանված կարգով ստացել են անշարժ գույքի գնահատողի որակավորման վկայական: 

Որակավորման վկայական ստանալու համար անշարժ գույքի գնահատման գործունեություն իրականացնել ցանկացող անձը քննությանը մասնակցելու համար պետք է վճարի պետական տուրք 3000 դրամի չափով և անձամբ ներկայանա ՀՀ ԿԱ ԱԳԿՊԿ ներկայացնելով՝ դիմում-հայտ, անձը հաստատող փաստաթղթի պատճենը, բարձրագույն կրթության վկայագրի (դիպլոմ) պատճենը և մասնագիտական որակավորման ստուգմանը մասնակցելու համար պետական տուրքի վճարման անդորրագիրը: Այնուհետև, 20 օր հետո հայտատուն պետք է դրական հանձնի որակավորման քննությունը, ինչից հետո, եռօրյա ժամկետում, ստանա վկայական:
Ընդ որում, Օրենքի 21 հոդվածի պահանջների համաձայն նշված վկայականը տրվում է երեք տարի ժամկետով, որի համար «Պետական տուրքի մասին» ՀՀ օրենքով սահմանված է 20000 դրամ պետական տուրք:

Այսպիսով, Գնահատողի որակավորման վկայականի ստացման բիզնես գործընթացը տևում է 23 օր և դրա համար հայտատուն վճարում է 23.000  դրամ պետական տուրք:

3. Տվյալ բնագավառում իրականացվող քաղաքականությունը
ՀՀ կառավարությունը որդեգրել է տնտեսական գործունեության պետական կարգավորման արդյունավետության բարձրացման, գործարար միջավայրի և շուկայական տնտեսության զարգացմանը խոչընդոտող դրույթների վերացման և գործող նորմատիվ իրավական ակտերի կատարելագործման քաղաքականություն: Այդ համատեքստում անհրաժեշտ է կրճատել անշարժ գույքի գնահատողի որակավորման ընթացակարգի հետ առնչվող ծախսերը:
4. Առաջարկվող կարգավորման նպատակը և բնույթը 

Հայաստանի Հանրապետության գործարար միջավայրի բարելավման, անշարժ գույքի գնահատման ծառայություններ մատուցողների շրջանում գործունեության իրականացման հետ առնչվող ծախսերի կրճատման տեսանկյունից անշարժ գույքի գնահատողի որակավորման վկայականի համար գործողության ժամկետ սահմանելը ոչ արդյունավետ է, հատկապես այն դեպքում, երբ Գնահատողը զբաղվել է գնահատման գործունեությամբ և նրա մասնագիտական գիտելիքները դրա արդյունքում ավելանում են, և ոչ թե ընդհակառակը: Հաշվի առնելով, որ ՀՀ ԿԱ ԱԳԿՊԿ-ի կողմից որակավորվող բոլոր այլ մասնագետները, մասնավորապես քարտեզագրության, գեոդեզիայի, չափագրման (հաշվառման) և հողաշինարարության մասնագետները արդեն իսկ որակավորվում են անժամկետ, առաջարկվում է նույն մոտեցումը կիրառել նաև անշարժ գույքի գնահատման մասնագետների նկատմամբ: Հարկ է նաև նշել, որ գնահատողների որակավորման պահանջի հիմնանպատակը այդ բնագավառում բանիմաց, որակյալ մասնագետների ներգրավումն է, ինչը լիովին ապահովվում է որակավորման մեկ անգամյա ստուգմամբ: Ինչ վերաբերվում է Գնահատողների հետագա գործունեությանը, ապա վերջիններիս  աշխատանքների որակի նկատմամբ լիազոր մարմինը իրականացնում է հետևողական հսկողություն և ունի որակավորման վկայականի գործողության դադարեցման իրավասություն:

5. Նախագծի մշակման գործընթացում ներգրավված կազմակերպություններ և անձինք. 

Նախագիծը մշակվել է ՀՀ կառավարության աշխատակազմի «Օրենսդրության կարգավորման ազգային կենտրոն» ՊՀ-ի կողմից՝ ԵԱՀԿ Երևանյան գրասենյակի փորձագետի խորհրդատվությամբ: 

6. Ակնկալվող արդյունքը. 

Նախագծի ընդունմամբ պայմանավորված ակնկալվող արդ​յունքը կլինի ոլորտի կարգավորման և բիզնես գործունեություն ծավալելու պայմանների  բարելավումը և առկա խնդիրների վերացումը, կարգավորումների հետ կապված տնտեսավարող սուբյեկտների մոտ առաջացող ծախսերի կրճատումը: 

Տ Ե Ղ Ե Կ Ա Ն Ք
««ԱՆՇԱՐԺ ԳՈՒՅՔԻ ԳՆԱՀԱՏՄԱՆ ԳՈՐԾՈՒՆԵՈՒԹՅԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ՆԱԽԱԳԾԻ  ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԿԱՄ ԱՅԼ ԻՐԱՎԱԿԱՆ ԱԿՏԵՐՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ԱՆՀՐԱԺԵՇՏՈՒԹՅԱՆ ԿԱՄ ԲԱՑԱԿԱՅՈՒԹՅԱՆ ՄԱՍԻՆ
««Անշարժ գույքի գնահատման գործունեության մասին» Հայաստանի Հանրապետության օրենքում փոփոխություններ կատարելու մասին» Հայաստանի Հանրապետության օրենքի նախագծի ընդունման դեպքում անհրաժեշտություն կառաջանա փոփոխություններ և լրացում կատարել «Հայաստանի Հանրապետության կառավարությանն առընթեր անշարժ գույքի կադաստրի պետական կոմիտեի 2006 թվականի սեպտեմբերի 11-ի թիվ 06-387-Ն և 2011 թվականի հունիսի 23-ի թիվ 124-Ն հրամաններն ուժը կորցրած ճանաչելու, Հայաստանի Հանրապետության տարածքում անշարժ գույքի գնահատողի մասնագիտական որակավորման ստուգման կարգը և անշարժ գույքի գնահատողի մասնագիտական որակավորման վկայականի ձևը հաստատելու մասին» Հայաստանի Հանրապետության կառավարությանն առընթեր անշարժ գույքի կադաստրի պետական կոմիտեի 2012 թվականի թիվ 27-Ն հրամանում:

Տ Ե Ղ Ե Կ Ա Ն Ք
««ԱՆՇԱՐԺ ԳՈՒՅՔԻ ԳՆԱՀԱՏՄԱՆ ԳՈՐԾՈՒՆԵՈՒԹՅԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ՆԱԽԱԳԾԻ  ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԲՅՈՒՋԵՈՒՄ ԾԱԽՍԵՐԻ ԿԱՄ ԵԿԱՄՈՒՏՆԵՐԻ ԷԱԿԱՆ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ 
««Անշարժ գույքի գնահատման գործունեության մասին» Հայաստանի Հանրապետության օրենքում փոփոխություններ կատարելու մասին» Հայաստանի Հանրապետության օրենքի նախագծի ընդունման դեպքում պետական բյուջեում հնարավոր է եկամուտների ոչ էական նվազեցում:
ԱՄՓՈՓԱԹԵՐԹ
««ԱՆՇԱՐԺ ԳՈՒՅՔԻ ԳՆԱՀԱՏՄԱՆ ԳՈՐԾՈՒՆԵՈՒԹՅԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ՆԱԽԱԳԾԻ 

ՎԵՐԱԲԵՐՅԱԼ ՍՏԱՑՎԱԾ ԴԻՏՈՂՈՒԹՅՈՒՆՆԵՐԻ ԵՎ ԱՌԱՋԱՐԿՈՒԹՅՈՒՆՆԵՐԻ, ԴՐԱՆՑ ԸՆԴՈՒՆՄԱՆ ԿԱՄ ՉԸՆԴՈՒՆՄԱՆ ՎԵՐԱԲԵՐՅԱԼ 
	Հ/հ
	Առարկությունը, առաջարկության հեղինակը¸ գրության ստացման ամսաթիվը, գրության համարը
	Առարկություն, առաջարկության բովանդակությունը
	Եզրակացություն
	Կատարված փոփոխությունները

	1
	ՀՀ էկոնոմիկայի նախարարություն 

2014-08-12

033/24842-14,
	Դիտողություններ և առաջարկություններ չկան:
	Ընդունվել է ի գիտություն:
	

	2
	ՀՀ ֆինանսների նախարարություն 

2014-08-28

034/26321-14 


	Դիտողություններ և առաջարկություններ չկան:
	Ընդունվել է ի գիտություն:
	

	3
	ՀՀ ԿԱ անշարժ գույքի կադաստրի պետական կոմիտե

2014-10-21

107/32343-14

	Օրենքի նախագծի 1-ին հոդվածով առաջարկվում է անշարժ գույքի գնահատողի որակավորման վկայականի գործողության սահմանված 3 տարի ժամկետը դարձնել անժամկետ այն հիմնավորվամբ, որ գնահատողի մասնագիտական գիտելիքները գնահատման գործունեությամբ զբաղվելու դեպքում «ավելանում են, և ոչ թե ընդհակառակը»:

Այդ առումով նախադեպային է քաղաքացիական ծառայողների 3 տարվա պարբերությամբ անցկացվող պարտադիր ատեստացիան: Բացի դրանից, գնահատողի որակավորման վկայականի սահմանափակ ժամկետը անշարժ գույքի գնահատման սուբյեկտների և այդ գործունեությանը առնչվող երրորդ անձանց համար ևս մեկ հնարավորություն է խուսափել բոլոր այն անցանկալի երևույթներից և հետևանքներից, որոնք կարող են առաջանալ տարեցտարի քանակապես ավելացող ուժը կորցրած որակավորման վկայականներ ունեցող անձանց կողմից իրականացվող գործունեության արդյունքում:

Ինչ վերաբերում է նախագծի հիմնավորման մեջ հիշատակված քարտեզագրողի, գեոդեզիստի, չափագրողի (հաշվառողի) և հողաշինարարի որակավորման վկայականի ժամկետին, ապա հարկ է նշել, որ հիշյալ մասնագիտական գործունեությունը գտնվում է լիազոր մարմնի գրեթե ամենօրյա հսկողության տակ, իսկ անշարժ գույքի գնահատողների նկատմամբ վերահսկողությունը, համաձայն օրենքի, իրականացվում է տարեկան ժամանակացույցի կամ համապատասխան դիմումի հիման վրա:

Փորձը ցույց է տալիս, որ երեք տարին մեկ անգամ անցկացվող մասնագիտական որակավորումը խորապես նպաստում է, որպեսզի անշարժ գույքի գնահատողը պարտադիր կերպով ծանոթանա ոլորտը կարգավորող օրենսդրության փոփոխություններին:

Հաշվի առնելով վերոգրյալը, ներկայացված օրենքի նախագծի 1-ին և 2-րդ հոդվածներով նախատեսված փոփոխությունները չեն ընդունվում:


	Չի ընդունվել:

Ի սկզբանե ՀՀ կառավարության աշխատակազմի «ՕԿԱԿ» ԾԻԳ ՊՀ կողմից առաջարկվում էր հանել անշարժ գույքի գնահատողի որակավորման նախնական ստուգման պահանջը:  «ՕԿԱԿ» ԾԻԳ ՊՀ-ում տեղի ունեցավ քննարկում, որի ընթացքում ՀՀ ԿԱ ԱԳԿՊԿ ներկայացուցիչները որակավորման ստուգման անհրաժեշտությունը հիմնավորեցին այդ բնագավառում բանիմաց և որակյալ մասնագետների ներգրավման անհրաժեշտությամբ, ինչպես նաև այն խորը մտավախությամբ, որ  անշարժ գույքի գնահատմամբ կարող են զբաղվել անհրաժեշտ գիտելիքներ չունեցող անձինք, որի հետևանքով հազարավոր պատվիրատուներին կարող են մատուցվել անորակ ծառայություններ: Ընդունելով ՀՀ ԿԱ ԱԳԿՊԿ ներկայացուցիչների հիմնավոր փաստարկները կարծում ենք, որ մեկ անգամյա ստուգումը լիովին բավարար է նշված խնդիրները լուծելու համար:

 Ավելին, քննարկման ընթացքում «ՕԿԱԿ» ԾԻԳ ՊՀ կողմից առաջարկվեց նաև սահմանափակել ոլորտը կարգավորող իրավական ակտերի պահանջները գնահատողների կողմից կատարելու նկատմամբ հսկողություն իրականացնելու լիազոր մարմնի իրավասությունը:

Մասնավորապես՝ օրենքի համաձայն լիազոր մարմնը շահագրգիռ անձանց դիմումի հիման վրա կամ լիազոր մարմնի հաստատած ուսումնասիրությունների իրականացման տարեկան ժամանակացույցի և կարգի համաձայն՝ անշարժ գույքի գնահատման գործունեություն իրականացնող անձանցից և գնահատողներից պահանջում է հաշվետվություններ և կատարում դրանց մասնագիտական ուսումնասիրություններ, որոնց արդյունքում կազմվում են համապատասխան եզրակացություններ: «ՕԿԱԿ» ԾԻԳ ՊՀ-ի առաջարկը կայանում եր նրանում, որ ուսումնասիրության ենթարկվեն բացառապես վիճահարույց հաշվետվությունները՝ շահագրգիռ անձանց դիմումի հիման վրա: 

ՀՀ ԿԱ ԱԳԿՊԿ ներկայացուցիչները առաջարկն անընդունելի համարեցին փաստելով, որ անշարժ գույքի գնահատման ինստիտուտի զարգացումը հնարավոր է դարձել գնահատողների աշխատանքների որակի նկատմամբ լիազոր մարմնի հետևողական հսկողության արդյունքում: 

Այսպիսով հարց է առաջանում, թե արդյոք ինչ խնդիր են լուծում որակավորման լրացուցիչ ստուգումները, եթե ստուգման արդյունքում որակավորում են ստանում բանիմաց և որակյալ մասնագետներ, իսկ նրանց հետագա աշխատանքը իրականացվում է լիազոր մարմնի հետևողական հսկողության տակ:


	

	4
	ՀՀ արդարադատության նախարարություն
2014-11-17

035/35261-14

	        1/ օրենքի 10-րդ հոդվածով նախատեսված են դրույթներ անշարժ գույքի գնահատման սուբյեկտների միջև կնքվող պայմանագրի պարտադիր պայմանների վերաբերյալ, որտեղ նշված են դրույթներ նաև վկայականի գործուղության ժամկետի մասին: Այս կապակցությամբ անհրաժեշտ է համապատասխան փոփոխություններ կատարել նաև օրենքի 10-րդ հոդվածում՝ հանելով վկայականի գործողության ժամկետի հետ կապված դրույթները:

        2/ Նախագծի 2-րդ հոդվածի դրույթների համաձայն օրենքի 22-րդ հոդվածի 5-րդ մասը ճանաչվում է ուժը կորցրած: Նախատեսվող փոփոխությունը պայմանավորված է վկայականի անժամկետ տրամադրմամբ: Այս կապակցությամբ անհրաժեշտ է նկատի ունենալ, որ վերը նշված փոփոխության արդյունքում անհամապատասխանություն է առաջանում օրենքի 22-րդ հոդվածի  1-ին մասի 5-րդ կետի դրույթների հետ, համաձայն որոնց վկայականի գործողության դադարեցման հիմք է հանդիսանում որակավորման վկայականի ժամկետը լրանալու դեպքը: Այս կապակցությամբ անհրաժեշտ է ուժը կորցրած ճանաչել նաև օրենքի 22-րդ հոդվածի 1-ին մասի 5-րդ կետը:

          3/ Օրենքի 20-րդ հոդվածի 5-րդ մասով նախատեսված են դրույթներ գնահատողի վերաորակավորման մասին, մասնավորապես՝ գնահատողի վերաորակավորումն իրականացվում է երեք տարին մեկ անգամ: Այս կապակցությամբ անհրաժեշտ է նկատի ունենալ, որ նախագծով նախատեսվում է վկայականների անժամկետ տրամադրում, մինչդեռ օրենքի 20-րդ հոդվածի 5-րդ մասը նախատեսում է երեք տարին մեկ անգամ գնահատողի վերաորակավորման իրականացում:


	Ընդունվել է:
	Կատարվել են համապատասխան փոփոխություններ


ՀՀ կառավարության աշխատակազմի օրենսդրության կարգավորման ազգային կենտրոն ԾԻԳ պետական հիմնարկի տնօրեն` Արմեն Եղիազարյան

